
Тема:       Ч авазын сүзләрдә автоматлаштыру.

Максат:  Ч авазын әйткәндә  сөйләм аппараты органнарын дөрес                

                     хәрәкәтләндерү күнекмәләре бирү; бу авазны аерым килеш һәм                        

                     сүзләрдә дөрес әйтергә өйрәтү; фонематик ишетү һәм образлы 

                     фикерләү сәләтләрен үстерү; компьютерда эшләү күнекмәләре                                         

                     бирү; сөйләмгә игътибар тәрбияләү; тавыш көче һәм дикция     

                     өстендә эшләү;
 Җиһаз:    компьютер, видеоязма, телевизор, предметлы рәсемнәр, сабын  куыгы очыру җайланмасы, күрсәтмә материал, туп, “Кызыклы әлифба” папкасы, “Чәк-чәк” хикәясе, чыршы, уенчыклар, чәк-чәк.

Дәрес барышы:

1.Оештыру:
                     - уңай психологик халәт тудыру:
- Исәнмесез, балалар! Хәерле иртә! Әйдәгез әле, бер-беребез белән, кунак апа-абыйлар белән елмаеп, матур итеп исәнләшик! Молодцы! Ә хәзер әйдәгез, яхшы кәефне үзебезгә  борын аша сулап кертик, ә начарын сабын куыкларына авыз аша өреп   очырыйк! 

                   сулыш алуны ныгыту күнегүләре: 

                           -сабын куыгы очыру;

Ярар, балалар, булдырдыгыз, начар кәефләр очып китеп, югалдылар. Хәзер инде, бүгенге дәрестә бик матур итеп  сөйләшер өчен авызыбызга, телебезгә гимнастика ясап алыйк:
                     - артикуляцион гимнастика ясату:
                        а)бегемотлар

                        б)бакалар                      

                        в) варенье;

                        г) таган;

                        д) маляр;

                        е) ат чаптыру;

                        ж) гөмбә;

                        з) чынаяк;

- Булдырдыгыз! Балалар, сез бүлмәдә берәр үзгәреш күрәсезме?

- Әйе, чыршы хасил булган.

- Балалар  безгә  чыршыкайны Кыш  бабабыз  җибәргән. Аның сезгә  әйтер сүзләре дә бар, әйдәгез  тыңлап  карыйк ( видеоязма)
Исәнмесез, балалар! Хәерле көн! Мин сезне бик сагындым, беләм, сез дә мине сагынып көтәсез. Көннәр суытып, карлар яугач, мин сезнең яныгызга бәйрәмгә килермен. Сезнең белән бергәләп әйлән-бәйлән уйнарбыз, җырларбыз, матур шигырьләр сөйләрбез. Ә хәзергә мин сезгә бүләккә  урман гүзәле-чыршыкайны һәм күчтәнәч җибә рәм.
Сез бергәләп чыршыкайны бәйрәмгә әзерләгез-аңа матур уенчыклар элегез, ләкин чыршыга уенчыкларны биремнәрне төгәл үтәгән, сорауларга дөрес, матур итеп җавап биргән укучылар гына элә ала. Чыршыкайны ничек бизәвегезне сурәтләргә төшереп миңа да җибәрерсез. Сау булыгыз балалар! Очрашканга кадәр!

- Ә хәзер әйдәгез, биремнәрне үти башлыйк! Иң башта алдагы дәрестә нинди авазны  өйрәнүебезне искә төшерик. Без алдагы дәресләрдә нинди авазны өйрәндек ?

- Ч авазы.

- Әйе, ул нинди аваз?
- Ч авазы - тартык аваз, саңгырау тартык.

- Хәзер әйдәгез, көзгеләрне алып, Ч авазының артикуляциясен искә төшерик.

- иреннәр елмая, тел очы өске тешләргә якыная, ләкин тими

2. Көзгеләр ярдәмендә  Ч авазы артикуляциясен искә төшерү:
- Бик дөрес әйттегез, молодцы! Алдагы биремгә күчәбез. Мин сезгә табышмаклы биремнәр укыйм, ә сез җавапларын кычкырып, матур итеп әйтерсез. Уен “Ахырын тап!” дип атала.
3. “Кызыклы әлифба”дан Ч авазына кагылышлы табышмак биремнәр уку, “Ахырын тап” уенын тәкъдим итү.
Ахырын тап! 

Әти сукса, нык суга,
Кадактан да ут чыга. 
Каян килә мондый көч, 
Тылсымлыдыр бу ... (чүкеч).
(Җ. Дәрзаман.)
                                     Ат тояклары астыннан 

                   Юл йөгерә, юл чаба. 

                   Әйтерсең, хәрәкәт итми, 
                  Тик тора безнең ... (чана).
                                         (М. Әхмәтҗанов.)
Бардым урманга 

Җыярга җиләк.
Күп иде җиләк— 
Тиз тулды ... (чиләк).
                       («Сабантуй» газетасыннан.) 
 Ә җилләр шул, кыш җилләре

 Белмиләр сыерчыкны.

 Алар яхшы беләләр тик 
 Песнәк белән ... (чыпчык)   (И. Солтан.) 
Табышмаклар. 
Йомры, йомшак сары йомгак 

Йөгереп йөри чирәмдә.
                             (Чеби.).
        Кышын таудан шуабыз. 
        Җәен җыеп куябыз.
(Чана, чаңгы.)
           Шома табанлы чана 
           Атсыз да алга чаба — 
           Җитез булса аяклар, 
           Кулда була таяклар.
                              (Чаңгы.)
- Балалар, сез бит үзегез дә Ч авазы еш кабатлана торган шигырьләр беләсез, әйдәгез әле, шуларны тыңлыйк.
4.  Балаларның ятлаган шигырьләрен сөйләтү.

   1 укучы:
  Акыллы кыз Гөлфия,
              Чебиләрне бик сөя:
              Әнисе эштә чагында,
             Аларга җимнәр сибә.
          Эндәштеме «чеп-чеп» дип,
              «Ачыктык шул бик-бик» дип,
              Тирәсенә чебиләр
             Җыелыша «чик-чик» дип. (Чебиләр)
2 укучы:
Кайчан килмә, Хәдичә

 Чәй эчә дә, чәй эчә.

 Иртән дә ул чәй эчә,

 Кичтән дә ул чәй эчә.

 Калач белән дә эчә, 

Күмәч белән дә эчә. 

Шикәр белән дә эчә, 

Чәкчәк белән дә эчә. 

Кайчан килмә, Хәдичә 

Чәй эчә дә, чәй эчә...
3 укучы

           Бакчадагы алмагач

          Корый яңгыр яумагач.

           Бакчалардан ни файда-

           Алма пешеп тормагач.

- Бик матур сөйләдегез, рәхмәт балалар! (һәр этап саен балалар чыршыга уенчыкларны элә баралар).
5. Предметлы рәсемнәр арасыннан Ч авазы кергән сүзләрне  табарга

-Алдагы уенның исеме “Минем арттан кабатла!” дип атала.Исегездә тотыгыз, чыршыга уенчыкларны биремнәрне төгәл, дөрес үтәүче генә элә ала.  Иҗекләрне һәм сүзләрне бик дөрес, матур итеп кабатларга кирәк.
6. “Минем арттан кабатла!” уены .

	чана
	чыбык        агач
	карлыгач
	укучы

	чаба чага чаңгыы
	чыпчык     ачкыч     чылбыр     баскыч       боргыч
	сандугач алмагач табагач
	укытучы сатучы тукучы



в) тел төзәткечләр уку:
 чи-чи-чи — чиләк 

 чү-чү-чү — чүлмәк 

 че-че-че — чебен

 ич-ич-ич — кич 

 үч-үч-үч — күч

 әч-әч-әч — әтәч

ча-ча-ча — чана

чы-чы-чы — кайчы

                      чо-чо-чо — чолан 

чу-чу-чу — чуртан

                      ач-ач-ач — агач

ыч-ыч-ыч — борыч  
- Бу  тел төзәткечләрдә нинди аваз еш  ишетелде, балалар?

- Ч авазы

- Бик күп эшләдек, инде хәзер бераз ял итеп алсак та була?
7. Физминутка,
Урманда чыршы янында

Очып йөри бер чыпчык.

Тамагың ачкандыр, кошчык,

Кил, җим бирәм, очып чык!
- Киләсе уеныбызның тәртибен сез инде беләсез, мин әйткән сүзләрдә Ч авазын ишетсәгез, кул чабабыз
8.“ Бу аваз бармы” уены.
сүзләр: чана, җирән, чәч, кесә, теш, чигү, ачкыч, ашлык, чыршы, мич, тилгән, өстәл, пычкы...
9. “Туп белән уен”. Логопед сүзнең беренче иҗеген әйтеп тупны балага ыргыта, бала тупны тотып алганда сүзнең ахырын әйтеп бетерергә тиеш.

10. Бармак гимнастикасы.

Кошлар, кошлар, очыгыз!

Канатларны кагыгыз,

Агачларга кунып сез,

Бергәләп ял итегез!

11. Компьютерда эш.
Балалар чиратлап компьютерда эшлиләр-төшеп калган хәрефне куярга.Бу вакытта калган балалар дәфтәрдә эшли -ч авазы  кергән  сүзләр  уйлап   язалар.
- Рәхмәт, балалар, булдырдыгыз, чыршыбыз бик матурланды. Кыш бабабыз бик сөенер. Әле бит аның безгә җибәргән күчтәнәче дә бар. Алдагы хикәяне укыгач, Кыш бабабызның нинди күчтәнәч җибәрүен барыбыз  да белербез.  Ә хәзер хикәяне  игътибар  белән  тыңлыйк.
12. “Чәк-чәк” хикәясе буенча эш: уку, сорауларга җавап бирү.

13. Балаларга һәм кунакларга чәк-чәк белән чәй тәкъдим итү.

